
V ლექცია
მრავალი სხვადასხვა გამოკვლევის თანახმად, შეერთებული შტატების კულტურა გამოკვეთილად ინდივიდუალისტურია. ამერიკელების აზრით, ინდივიდუალიზმი დადებითი მოვლენაა და მათი ქვეყნის სიდიადეს განაპირობებს (ჰოფსტედე, ჰოფსტედე 2011: 102). ნებისმიერ შემთხვევაში, ეს მახასიათებელი მჭიდროდ უკავშირდება აშშ საზოგადოებისათვის დამახასიათებელ სხვა მრავალ თავისებურებას, როგორიცაა, მაგალითად, ინტერპერსონალური ურთიერთობები, დამოკიდებულება განათლებისადმი, სამუშაო გარემოსადმი, ოჯახისადმი და სხვა. 

გირტ ჰოფსტედე, გერტ იან ჰოფსტედე

კულტურები და ორგანიზაციები. გონების პროგრამული უზრუნველყოფა.

თბილისი, 2011. გვ. 73-104.  წიგნი იხილეთ რიდერში “აშშ კულტურა”,

კულტურის კვლევათა ინსტიტუტი, მე-2 კორპუსი, ოთახი № 250 ან ონლაინ ჩვენ გვერდზე. 
მე, ჩვენ, ისინი

კულტურათაშორისი განსხვავებების ერთ-ერთი განმაპირობებელი ფაქტორია ის, თუ რომელს ანიჭებს საზოგადოება უპირატეს მნიშვნელობას - ინდივიდს თუ ჯგუფს. ამ ნიშნით განასხვავებენ ინდივიდუალისტურ და კოლექტივისტურ საზოგადოებებს.
ინდივიდუალიზმი ახასიათებს ისეთ საზოგადოებას, რომელშიც ინდივიდებს შორის არსებული კავშირები სუსტია: მოსალოდნელია, რომ ყველა თავის თავს ან ოჯახის უახლოეს წევრებს მოუვლის. ამის საპირისპიროდ, კოლექტივიზმი ახასიათებს ისეთ საზოგადოებას, რომელშიც ადამიანები დაბადებიდან მთელი სიცოცხლის მანძილზე ძლიერ, შეკრულ შიდა ჯგუფებში ერთიანდებიან. მუდმივი ერთგულების სანაცვლოდ ჯგუფი პიროვნებას მთელი სიცოცხლის განმავლობაში იცავს.

ინდივიდუალიზმი და კოლექტივიზმი ოჯახში

ინდივიდუალისტური ოჯახებისათვის დამახასიათებელია პატარა, ნუკლეური ოჯახები, ხოლო კოლექტივისტურისათვის - დიდი, პატრიარქალური. ინდივიდისა და ჯგუფის ურთიერთობა, ისევე როგორც ადამიანის ბუნების ნებისმიერი სხვა ელემენტი თავდაპირველად ოჯახურ გარემოში დაისწავლება.
მოზრდილების, თანატოლებისა და უმცროსების გარემოცვაში გაზრდილი ბავშვი, ნუკლეური ოჯახის ბავშვისაგან განსხვავებით, ბუნებრივად სწავლობს საკუთარი თავის ’ჩვენ’ ჯგუფის წევრად განხილვას. დიდი ოჯახის შვილი დღისითა თუ ღამით იშვიათად არის მარტო. ბელგიაში სასწავლებლად ჩასულმა აფრიკელმა სტუდენტმა აღნიშნა, რომ მას სწორედ იქ მოუწია პირველად ცხოვრებაში ასე ხანგრძლივად ოთახში მარტო დარჩენა. ამის საპირისპიროდ, ჩრდილოევროპელი სტუდენტები პერუსა და მალაიზიიდან დაბრუნების შემდეგ ჩიოდნენ, რომ მასპინძლები მათ არასოდეს ტოვებდნენ მარტოს.

ინტენსიური და მუდმივი კონტაქტის პირობებში სოციალურ გარემოსთან ჰარმონიული ურთიერთობის შენარჩუნება მთავარ ფასეულობად იქცევა. ეს ფასეულობა ოჯახის სფეროსაც სცილდება. კოლექტივისტურ საზოგადოებათა უმრავლესობაში სხვა ადამიანთან პირდაპირი კონფრონტაცია არასასურველ და უზრდელურ საქციელად მიაჩნიათ. სიტყვა ’არა’ იშვიათად გამოიყენება. რადგან ’არა’ კონფრონტაციაა; ’შეიძლება სწორი ბრძანდებით’ ან ’ამაზე ვიფიქრებთ’ მოთხოვნის უარყოფის ზრდილობიანი ფორმაა. იმავე განწყობით სიტყვა ’დიახ’ ყოველთვის დათანხმებას კი არ ნიშნავს, არამედ კომუნიკაციის შენარჩუნებას. მაგალითად, იაპონიაში ის ნიშნავს: ’დიახ, გავიგე რასაც მეუბნებით’.
ამის საპირისპიროდ, ინდივიდუალისტურ ქვეყნებში აზრის პირდაპირ გამოთქმა ღირებულებად ითვლება. გრძნობების შესახებ სიმართლის თქმა პატიოსანი ადამიანის მახასიათებელია. კონფრონტაცია მისაღებია; ითვლება, რომ შეხედულებების შეჯახება უმაღლეს ჭეშმარიტებასთან მიგვიყვანს. ურთიერთობები მნიშვნელოვნად მიიჩნევა, მაგრამ არა იმდენად, რომ გამართლებული იყოს ფაქტების შეცვლა. ოჯახში ბავშვს ასწავლიან, რომ რამდენადაც მტკივნეული არ უნდა იყოს, მან ყოველთვის სიმართლე უნდა თქვას. კონფლიქტთან გამკლავება ერთობლივი ოჯახური ცხოვრების ჩვეულებრივ ნაწილად აღიქმება. 

კოლექტივისტურ ოჯახში ბავშვები სწავლობენ, რომ სხვების აზრს უნდა მისდიონ. საკუთარი აზრი არ არსებობს, მას ჯგუფი განსაზღვრავს. თუ ახალი საკითხი წამოიჭრა და მასზე შეხედულება ჯერ არ არსებობს, ოჯახური თათბირია საჭირო, მხოლოდ ამის შემდეგ ყალიბდება საბოლოო აზრი. თუ ბავშვი მუდმივად ჯგუფის საწინააღმდეგო მოსაზრებებს გამოთქვამს, ითვლება, რომ მას ცუდი ხასიათი აქვს. ინდივიდუალისტური ოჯახი მოელის და ხელს უწყობს ბავშვის მიერ საკუთარი შეხედულებების ჩამოყალიბებას. იმ ბავშვზე, რომელიც მხოლოდ სხვების აზრს იმეორებს, ამბობენ, რომ სუსტი ხასიათი აქვს.
კოლექტივისტურ საზოგადოებისათვის ჯგუფისადმი აუცილებელი ერთგულება რესურსების გაყოფასაც გულისხმობს. თუ დიდი ოჯახის ერთი წევრი მუშაობს, ხოლო დანარჩენი არა, ფულის შემომტანი ადამიანი აუცილებლად უნდა გამოყოფდეს მთელი ოჯახის გამოსაკვებ ფულს. ამ პრინციპზე დაყრდნობით, შესაძლოა, რომ ოჯახმა კოლექტიურად დაფაროს ერთი წევრის უმაღლესი განათლების ხარჯები იმ იმედით, რომ როდესაც ეს ადამიანი კარგად ანაზღაურებად სამსახურს იშოვის, მის შენატანს ოჯახი გაიყოფს.
ინდივიდუალისტურ საზოგადოებაში მშობლებს უხარიათ, თუკი პატარა ბავშვები მცირე სამუშაოს მოჰკიდებენ ხელს, რათა საკუთარი ჯიბის ფული თავად იშოვონ და თავადვე გადაწყვიტონ, როგორ დახარჯონ ეს ფული. ნიდერლანდებსა და სხვა მრავალ ჩრდილოევროპულ ქვეყანაში სტუდენტების ხარჯების დიდ ნაწილს თავის თავზე სახელმწიფო იღებს.  1980-იანი წლების შემეგ სისტემა ისე შეიცვალა, რომ განათლების ფულს პირდაპირ სტუდენტებს აძლევენ და არა მათ მშობლებს. ამით სტუდენტების დამოუკიდებულობა იზრდება. 18 წლიდან ბიჭები და გოგონები დამოუკიდებელ ეკონომიკურ ფაქტორებად ითვლებიან. აშშ-ში ჩვეულებრივად ითვლება, რომ სტუდენტი დროებითი სამუშაოს ან სასწავლო კრედიტის მეშვეობით ფარავს განათლების ხარჯებს; სახელმწიფო დახმარების გარეშეც კი, ისინი ნაკლებად არიან დამოკიდებული მშობლებზე და საერთოდ არ არიან დამოკიდებული შორეულ ნათესავებზე.
ინდივიდუალისტურ კულტურაში შეხვედრის დროს აუცილებელია ვერბალური კომუნიკაცია. სიჩუმე ნორმალურად არ ითვლება. სოციალური საუბარი, შესაძლოა, ბანალური იყოს, მაგრამ აუცილებელია. კოლექტივისტურ საზოგადოებაში ერთად ყოფნაც კი სოციალურად დამაკმაყოფილებელია; საუბრის საჭიროება არ არსებობს გარდა იმ შემთხვევისა, როდესაც ინფორმაციის გაცვლაა აუცილებელი.
ცნობილი ამერიკელი ანთროპოლოგი ედუარდ ჰოლი კულტურებს კომუნიკაციის სისტემის მიხედვით განარჩევდა. მან კომუნიკაციის მაღალი და დაბალი კონტექსტი გამოყო. მაღალი კონტექსტის კულტურებში ცოტა ინფორმაცია ითქმება და იწერება, რადგან ადამიანებმა ის ისედაც უნდა იცოდნენ, ან ეს ინფორმაცია ფიზიკურ გარემოში არსებობს. ძალიან ცოტა რამ არის ასახული სათქმელის ღია, კოდურ ნაწილში. კოლექტივისტური კულტურების დიდი ნაწილი ამავე დროს, მაღალი კონტექსტის კულტურებია. დაბალი კონტექსტის კომუნიკაციის დროს ინფორმაციის დიდი ნაწილი ღია კოდშია გამოსახული. ეს ტიპიური ინდივიდუალისტური კულტურებისათვის. ბევრი რამ, რაც კოლექტივისტურ კულტურებში თავისთავად გასაგებია, ინდივიდუალისტურ კულტურაში ღიად უნდა გამოიხატოს. სწორედ ეს არის იმის მიზეზი, რომ ამერიკული ბიზნესხელშეკრულება იაპონურ ანალოგზე ბევრად გრძელია.
სირცხვილის და დანაშაულის კულტურები
ინდივიდუალისტურ საზოგადოებას აღწერენ როგორც დანაშაულის კულტურას, რაც იმას გულისხმობს, რომ საზოგადოების წესების დამრღვევს დანაშაულის გრძნობა აწუხებს. ამის საფუძველი ინდივიდუალურად განვითარებული სინდისია. ამის საპირისპიროდ, კოლექტივისტური საზოგადოება სირცხვილის კულტურაა, რაც გულისხმობს, რომ თუ ჯგუფის წევრმა საზოგადოების წესრიგი დაარღვია, მას შერცხვება. სირცხვილის ბუნება სოციალურია, ხოლო დანაშაულის გრძნობა - ინდივიდუალური. შერცხვება თუ არა ადამიანს, დამოკიდებულია იმაზე, იციან თუ არა მისი დარღვევის შესახებ სხვებმა. წესების დარღვევის გამოაშკარავება სირცხვილის უფრო დიდი წყაროა, ვიდრე თავად დარღვევის ფაქტი. დანაშაულის გრძნობა განსხვავებული ფენომენია - მას განიცდიან მიუხედავად იმისა, იციან თუ არა სხვებმა ჩადენილი უსაქციელობის შესახებ.
	მთავარი განსხვავებები  კოლექტივისტურ და  ინდივიდუალისტურ საზოგადოებებს შორის: ზოგადი ნორმა და ოჯახი

	კოლექტივისტური საზოგადოება
	ინდივიდუალისტური საზოგადოება

	ადამიანები დაბადებიდან ხვდებიან დიდ ოჯახებში ან სხვა დახურულ ჯგუფებში, რომლებიც მათ ერთგულების სანაცვლოდ იცავენ
	ბავშვი იზრდება იმ პრინციპით, რომ უნდა მოუაროს მხოლოდ საკუთარ თავს და საკუთარ (პატარა) ოჯახს

	ბავშვები სწავლობენ, როგორ იფიქრონ ყველაფერზე ’ჩვენ’-ის კონტექსტში
	ბავშვები სწავლობენ, როგორ იფიქრონ ყველაფერზე ’მე’-ს კონტექსტში

	ჰარმონია ყოველთვის უნდა იყოს შენარჩუნებული და უნდა ხდებოდეს პირდაპირი კონფლიქტებისაგან თავის არიდება
	საკუთარი აზრების გულწრფელად გამოთქმა პიროვნების პატიოსნების ნიშანია

	მეგობრობა წინასწარ განსაზღვრულია
	მეგობრობა ნებაყოფლობითია და ხელშეწყობა სჭირდება

	რესურსები ნათესავებს უნდა გაუზიარო
	რესურსები ინდივიდუალური საკუთრებაა, ბავშვებისთვისაც კი

	ძირითადია მაღალი კონტექსტის კომუნიკაცია
	ძირითადია დაბალი კონტექსტის კომუნიკაცია

	საზოგადოების წესების დარღვევა იწვევს სირცხვილის გრძნობას და საკუთარი და ჯგუფის სახის დაკარგვას
	საზოგადოების წესების დარღვევა იწვევს დანაშაულის გრძნობას და საკუთარი თავისადმი პატივისცემის დაკარგვას

	საცოლე უნდა იყოს ახალგაზრდა, გამრჯე და უმწიკვლო. საქმრო უნდა იყოს უფროსი
	პარტნიორის მიმართ კრიტერიუმები არ არის წინასწარ განსაზღვრული


ენა, პიროვნება და ქცევა ინდივიდუალისტურ და კოლექტივისტურ საზოგადოებებში
იოში და ემიკო კაშიმამ კულტურასა და ენას შორის კავშირი შეისწავლეს. ენის სხვა მახასიათებლებთან ერთად მათ გამოიკვლიეს ნაცვალსახელის გამოტოვების, ანუ ზოგიერთ ენისათვის დამახიასიათებელი პირველი პირის მხოლობითი რიცხვის (’მე’) ნაცვალსახელის გამოტოვების თავისებურება. მათ 71 ქვეყანაში გამოყენებული 39 ენა გააანალიზეს. აღმოჩნდა, რომ ინდივიდუალისტურ საზოგადოებებში გამოყენებულ ენებში აუცილებელია ’მე’ ნაცვალსახელის გამოყენება საკუთარი თავის აღსანიშნავად; კოლექტივისტურ საზოგადოებებში გამოყენებულ ენებში შესაძლებელი ან აუცილებელია ამ ნაცვალსახელის გამოტოვება. ინგლისური ენა ყველაზე ინდივიდუალისტურ ქვეყნებში გამოიყენება და ჩვენთვის ერთადერთი ცნობილი ენაა, რომელშიც ’მე’ მთავრული ასოთი იწერება.
ჩინური წარმოშობის ამერიკელი ანთროპოლოგი ფრენსის ჰსუ ამტკიცებდა, რომ სიტყვის პიროვნება ეკვივალენტი ჩინურში არ არსებობს. თუ პიროვნებას გავიაზრებთ როგორც ცალკეულად არსებულ საზოგადოებისაგან დამოუკიდებელ ფენომენს - ინდივიდის ატრიბუტს, ჩინურ ენაში მისი საუკეთესო ეკვივალენტი იქნება ’რენ’; თუმცა ’რენ’ გულისხმობს არა მხოლოდ ინდივიდს, არამედ იმ საზოგადოებრივ და კულტურულ გარემოსაც, რომელიც მის არსებობას მნიშვნელობას ანიჭებს.

იგივე მოსაზრება გამოთქვა ორმა ამერიკელმა ფსიქოლოგმა - ჰეიზელ როუზ მარკუსმა და შინობუ კატაიამამ. ისინი აღნიშნავდნენ, რომ ბევრ აზიურ კულტურაში ინდივიდის კონცეფცია მათ ერთმანეთთან კავშირზეა აგებული, ხოლო ამერიკელი ინდივიდი სხვებისაგან დამოუკიდებლობას ეძებს. ამისათვის ის თავის თავზე ამახვილებს ყურადღებას და უნიკლურ შინაგან თვისებების წარმოაჩენს. საკუთარი თავის განცდა კულტურით არის განპირობებული, შესაბამისად, სხვადასხვა კულტურაში სხვადასხვაგვარია. ინდივიდუალისტური კულტურები დამოუკიდებელი პიროვნების ჩამოყალიბებას უწყობს ხელს, ხოლო კოლექტივისტური - დამოკიდებულისას.
	მთავარი განსხვავებები  კოლექტივისტურ და  ინდივიდუალისტურ საზოგადოებებს შორის: ენა, პიროვნება და ქცევა

	კოლექტივისტური საზოგადოება
	ინდივიდუალისტური საზოგადოება

	სიტყვა ’მე’-ს გამოყენებას თავს არიდებენ
	სიტყვა ’მე’-ს გამოყენებას მიღებულია

	ინტერდამოკიდებული პიროვნება
	დამოუკიდებელი პიროვნება

	მონაცემები პიროვნების ტესტებზე იხრება ინტროვერტობისაკენ
	მონაცემები პიროვნების ტესტებზე იხრება ექსტრავერტობისაკენ

	სევდის გამოხატვას წააქეზებენ, სიხარულის გამოხატვა მიუღებელია
	სიხარულის გამოხატვას წააქეზებენ, სევდის გამოხატვა მიუღებელია

	სიარულის შედარებით ნელი რიტმი
	სიარულის შედარებით სწრაფი რიტმი

	როგორც პირადი, ისე საჯარო შემოსავლის შედარებით მცირე ნაწილი იხარჯება ჯანდაცვაზე
	როგორც პირადი, ისე საჯარო შემოსავლის შედარებით დიდი ნაწილი იხარჯება ჯანდაცვაზე

	შეზღუდული შესაძლებლობების მქონე პირები წარმოადგენენ სირცხვილს ოჯახისათვის, ამიტომ სხვებისაგან დამალულები არიან
	შეზღუდული შესაძლებლობების მქონე პირები უნდა მონაწილეობდნენ ჩვეულებრივ, ყოველდღიურ ქმედებებში, რამდენადაც ეს შესაძლებელია


ინდივიდუალიზმი და კოლექტივიზმი სკოლაში

კოლექტივისტურ საზოგადოებაში ოჯახურ სფეროში წარმოშობილი შიდა და გარე ჯგუფებად დაყოფა სკოლაში გრძელდება, ამიტომ სხვადასხვა ეთნიკური და კლანური წამომავლობის მოსწავლეები კლასში ქვეჯგუფებს წარმოქმნიან. ინდივიდუალისტურ საზოგადოებებში საერთო ამოცანების მიცემისას ახალი ჯგუფები უფრო ადვილად ყალიბდება, ვიდრე კოლექტივისტურ საზოგადოებაში. გარდა ამისა, ასეთ საზოგადოებაში მასწავლებლის ან სკოლის ოფიციალური პირების ეთნიკური და ოჯახური წარმომავლობის წევრები უკეთეს მოპყრობას მოელიან. ინდივიდუალისტურ საზოგადოებაში ამას ნეპოტიზმად და ამორალურ ქცევად ჩათვლიდნენ. კოლექტივისტურში კი ამორალური სწორედ ის იქნება, თუ შიდა ჯგუფის წევრს სხვებზე უკეთესად არ მოეპყრობი.
ინდივიდუალისტურ კლასში მოსწავლეები, ცხადია, მოელიან, რომ ისე მოექცევიან, როგორც ინდივიდებს და წარმომავლობის მიუხედავად თანაბრად მოეპყრობიან. მოსწავლეებს შორის ჯგუფების წარმოქმნა უფრო კონკრეტულ სიტუაციაზეა დამოკიდებული და ამოცანისა და უნარის მიხედვით ხდება. კონფრონტაცია და კონფლიქტების ირგვლივ ღია დისკუსია ხშირად მისაღებად ითვლება.
ინდივიდუალისტური და კოლექტივისტური საზოგადოება განათლების მიზანს განსხვავებულად ხედავს. ინდივიდუალისტურ საზოგადოებაში განათლების მიზანია, ინდივიდს სხვა ინდივიდების საზოგადოებაში მოუმზადოს ადგილი. ეს ნიშნავს ახალ, უცნობ და დაუგეგმავ სიტუაციებთან გამკლავებას. ზოგადად აქ ახლისადმი დადებითი განწყობა სუფევს. სწავლის მიზანი არის ადამიანს ასწავლოს - როგორ ისწავლოს. იგულისხმება, რომ ცხოვრების მანძილზე სწავლა არ წყდება. ინდივიდუალისტური საზოგადოების სკოლები ’თანამედროვე ადამიანისათვის’ აუცილებელი კომპეტენციების უზრუნველყოფას ცდილობენ.
კოლექტივისტურ საზოგადოებაში ყურადღებას ჯგუფში გაწევრიანებისათვის საჭირო უნარებზე ამახვილებენ. ამის გამო ტრადიციების დაცვას ენიჭება უპირატესობა. სწავლა მხოლოდ ერთჯერად პროცესად განიხილება. ის მხოლოდ ახალგაზრდების საქმეა, რომლებმაც საზოგადოებაში მონაწილეობისათვის უნდა ისწავლონ, რა როგორ გააკეთონ. ინდივიდუალისტურ და კოლექტივისტურ საზოგადოებებში განსხვავებულად უყურებენ სწავლების წარმატებულად დამთავრების სერთიფიკატებსა და დიპლომებს. ინდივიდუალისტურ საზოგადოებაში დიპლომი, მფლობელის ეკონომიკური ღირებულების გარდა, თვითპატივისცემასაც ამაღლებს - ის მიღწევის განცდას ბადებს. კოლექტივისტურ საზოგადოებაში დიპლომი მფლობელისთვის (და მისი შიდა ჯგუფისთვის) პატივის მომტანია და უფრო მაღალი სტატუსის ჯგუფის წევრებთან კავშირის საშუალებას აძლევს, მაგალითად, ეხმარება უკეთესი საქორწინო პარტნიორის მოპოვებაში. გარკვეული თვალსაზრისით ის ’სამგზავრო ბილეთია’. დიპლომის ფლობასთან დაკავშირებული სოციალური დამოკიდებულება უფრო მნიშვნელოვანია, ვიდრე საგნის დაუფლების შედეგად წამოქმნილი თვითპატივისცემა. ამიტომ კოლექტივისტურ საზოგადოებაში დიპლომების არაკეთილსინდისიერი გზით მოპოვების (მაგალითად, შავი ბაზრის დახმარებით) უფრო დიდი ცდუნებაა.
ინდივიდუალიზმი და კოლექტივიზმი სამსახურში

ინდივიდუალისტურ საზოგადოებასთან შედარებით კოლექტივისტურ საზოგადოებაში უფრო მოსალოდნელია, რომ შვილები მამის პროფესიას გაჰყვებიან, მამა-შვილის სამუშაო გუნდი კოლექტივისტურ საზოგადოებაში ძალიან მოწონთ, ინდივიდუალისტურ საზოგადოებაში კი ხანდახან განიკითხავენ. უფრო ინდივიდუალისტურ საზოგადოებაში ფიზიკური შრომით დაკავებული მამების შვილები ინტელექტუალურ სამუშაოზე გადადიან და პირიქით. უფრო კოლექტივისტურ საზოგადოებაში პროფესიის ასეთი ცვლა იშვიათია.
ინდივიდუალისტურ საზოგადოებაში მომუშავე ადამიანები თავიანთი ინტერესის მიხედვით მოქმედებენ, სამუშაო კი ისე უნდა იყოს დაგეგმილი, რომ მომუშავისა და დამსაქმებლის ინტერესები ერთმანეთს დაემთხვეს. დასაქმებულებისაგან მოელიან, რომ ისინი ’ეკონომიკური ადამიანებივით’ მოიქცევიან, ანუ ეკონომიკური და ფსიქოლოგიური მოთხოვნილებების კონბინაციის მქონე ადამიანები იქნებიან, მაგრამ, ნებისმიერ შემთხვევაში, საკუთარი საჭიროების მქონე პიროვნებებად დარჩებიან. კოლექტივისტურ საზოგადოებაში დამსაქმებელი მხოლოდ ინდივიდს არასოდეს ასაქმებს, ის შიდა ჯგუფში შემავალ პიროვნებას განიხილავს. დასაქმებული შიდა ჯგუფის ინტერესების მიხედვით იმოქმედებს, მიუხედავად იმისა, რომ ისინი ყოველთვის არ დაემთხვევა მის ინდივიდუალურ ინტერესს; ჯგუფის ინტერესებიდან გამომდინარე, საკუთარი თავის უარყოფა ასეთ საზოგადოების ნორმალურ მოლოდინს წარმოადგენს. კოლექტივისტურ საზოგადოებაში ადამიანის დაქირავების პროცესის დროს მისი შიდა ჯგუფი ყოველთვის არის გათვალისწინებული. როგორც წესი, უპირატესობას დამსაქმებლის ან კომპანიაში უკვე მომუშავე ადამიანის ნათესავს ანიჭებენ; ითვლება, რომ ამით პრობლემების თავიდან აცილებაა შესაძლებელი. ინდივიდუალისტურ საზოგადოებაში სამსახურში ოჯახური კავშირები ხშირად არასასურველად ითვლება. ამას, შესაძლოა მიკერძოებულობა და ინტერესთა კონფლიქტი მოჰყვეს.

კოლექტივისტურ საზოგადოებაში სამუშაო გარემო შიდა ჯგუფს ემსგავსება ემოციური გაგებით. დამსაქმებელსა და დასაქმებულს შორის ურთიერთობა მორალური კუთხით აღიქმება. ის ოჯახურ ურთიერთობას ჰგავს, სადაც ერთგულების სანაცვლოდ ადამიანი დაცვას იღებს. თანამშრომლის ცუდი მუშაობა მისი დათხოვნით არ მთავრდება. ინდივიდუალისტურ საზოგადოებაში დამსაქმებელსა და დასაქმებულს შორის ურთიერთობა ბიზნესტრანსაქციად მიიჩნევა, ეს მყიდველსა და გამყიდველს შორის კავშირია. თანამშრომლობის გაწყვეტის ლეგიტიმური და საოციალურად მისაღები მიზეზი შეიძლება დასაქმებულის ცუდი მუშაობა ან სხვა დამსაქმებლის მიერ შემოთავაზებული უკეთესი ხელფასი გახდეს.
ინდივიდუალისტურ საზოგადოებებში მენეჯმენტი ინდივიდთა მენეჯმენტს ნიშნავს, დაქვემდებარებული თანამშრომლების თანამდებობებზე გადაადგილება ინდივიდუალურად ხდება. პრემიებსა და ბონუსებს ისინი საქმიანობის მიხედვით იღებენ. კოლექტივისტურ საზოგადოებაში მენეჯმენტი ჯგუფის მენეჯმენტს ნიშნავს. სამუშაო ჯგუფში ემოციური ინტეგრირებულობის დონე სხვადასხვა სიტუაციაში განსხვავებულია. ინტეგრაციის პროცესში მნიშვნელოვანი ადგილი უკავია ეთნიკურ და შიდა ჯგუფის სხვა განსხვავებებს და კოლექტივისტი მენეჯერები ძალიან მგძნობიარენი არიან ასეთი განსხვავებების მიმართ. ხშირად ერთნაირი ეთნიური წარმომავლობის ადამიანების ერთ ჯგუფში მოთავსება სასარგებლოა. ინდივიდუალისტი მენეჯერები კი ამას საშიშად მიიჩნევენ და საწინააღმდეგოს აკეთებენ. თუ სამუშაო ჯგუფი ემოციური შიდა ჯგუფია, ბონუსები და პრემიები გჯუფს უნდა დაურიგდეს და არა ინდივიდებს.

